
 

Regional News Unit AIR Aizawl  Thursday, October 15, 2026 

 Date – 15/10/2026 Time - 18:30 -18:40Hrs  

 

 

AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

 

1.  Larsap General Vijay Kumar Singh (Retd) chuan ramri behchhan sumdawnna tihchangtlun 

dan tur chungchang Commerce & Industries leh Home Department hotute a sawipui. 

 

 

2.  Sorkar chuan Synod Hospital nena an inremna rate hmang duh damdawiin te chu MUCHS 

hman tir ve turin a inpeih a ti. 

 

 

3.  Prime Minister Narendra Modia chuan vawiin khan Ladakh-a hmasawnna 

hnathawh chi nga cheng vaibelchhe 3350 senna a hawng.  

 

 

4.    Union Home Minister Amit Shah-a chuan Sorkarin Chhatisgarh-a tribal mi  

Naxal helho avanga rualbanlo te tan an mamawh bungrua a pe thin a ti .  

 

 

<><><> 

GOVERNOR 

 

Larsap General Vijay Kumar Singh (Retd) chuan vawiin khan ramri behchhan sumdawnna 

tihchangtlun dan tur chungchang Commerce & Industries leh Home Department hotute Lok 

Bhavan-ah a sawipui. 

 

Larsap chuan nakin zel ngaihtuahin ramri behchhan sumdawnna tihchangtlun a pawimawh 

thu leh chumi atana tun atanga lo inpuahchah lawk a tul thu a sawi a. Insumdawntawnna kawngah 

harsatna a thlen tawh loh nan ruahmanna leh inkaihhruaina mumal zawk siam a tul thu sawiin, dan 

lova sumdawnna leh ramri kaltlanga thil dik lo tihte veng tura tanrual a pawimawh thu a sawi 

bawk. 

 

Larsap chuan nakin lawkah kawngpui tha leh rel kawngte ramri thlenga siam a nih dawn 

thu leh chumi atana lo inpuahchah lawk a tul thu sawiin, heng project-te hi a zawh hun nghak lova 

a remchan lai leh hna thawh awlsam hunlaia a tul ang angte bawhzuia lo in rinlawk diam a ngai, 

ngaihtuahna zau tak senga ruahmanna tha tak kan siam a tul a ni a ti a. Official-te chu theihtawp 

chhuah chhunzawm zel tura chahin, mamawh hunah puih a inhuam reng thu a hrilh a ni. 

 

He hunah hian ramri behchhana sumdawnna hmunhma pawimawh tak tak - Border Haat, 

Land Custom Station, Integrated Check Post leh Land Port chungchanga hmalakna leh hmachhawp 

awmte, harsatna tawh leh tul dangte sawi ho a ni a. Border Haat kalpui turin kalphung nghet leh 

mumal neih a tul thute, mumal zawka ramri behchhan sumdawnna kalpui dan turte bakah 

tihchangtlun nana tanlak dan turte sawi ho a ni a. Nakin zela hmasawnna ruhrel lo la awm turte 

thlir chung leh ngaihtuahna zau tak sengin Joint Working Group-in hmalak dan tur ruahmanna 

huam zau tak duang se, chu chu thuneitu sang zawka thlena a hlawhtlin thuai theih nana hmalak ni 

se tih a ni. 

 

DIPR 

 

<><><> 

ATAL INNOVATION MISSION (AIM) 

 

Sawrkar laipuiin rampum huapa thil thar ngaihtuahna leh sumdawnna nunphung tih punna 

tura a din Atal Innovation Mission (AIM) chu NITI Aayog hnuaiah kum 2016 khan din a ni. 

 

 Atal Innovation Mission (AIM) hnuaiah hian Atal Tinkering Lab (ATL) chu ramchhung 

sikul hmun hrang hrangah din a ni a. Ram pum huapa zirlai naupang pawl ruk atanga pawl sawm 

pahnih inkar sikul naupangten an rilru leh ngaihtuahna hmanga an harsatna sutkian theihna tura din 

niin, hmalakna kalpui a ni a. Ram pum huapa sikul sing 1 chuangah Atal Tinkering Labs (ATL) hi 

din tawh a ni. 

 

Kan corr report ngaithla ang. 

 

 

Atal Innovation Mission (AIM) hnuaiah hian Atal Incubation Centre (AIC) chu University 

leh Institution hrang hrangah din niin, thalai mahni kutkawiha sumdawng duhte tanpuina tura 

siam a ni a. Heng centre atang hian sumdawngte mamawhna zawnah training leh sorkar laipui 

atanga tanpuina sum awmte hmangin tanpuina pek thin a ni. Tun dinhmun ah ram pumah Atal 

Incubation Centre (AIC) 72 din tawh niin, sumdawnna bul tan 3500 chuang an awm mek a ni. 

 

(CORR Rodi) 

 

<><><> 

 

MUHCS 

 

Sorkar chuan Synod Hospital-a inenkawlna hmanrua ang nei damdawiin dang te Synod 

Hospital nena an inremna rate hmang duh te chu MUCHS hman tir ve turin a inpeih a ti. 

 

Vawiin khan sorkar chuan thuchhuah siamin, tunhnaia Chanchinbu leh Social Media hrang 

hrang ten Sawrkar leh Synod Hospital, Durtlang inremna rate anga Mizoram chhunga MUHCS 

Non- Empanelled Hospital hrang hrangin MUHCS zawm an hreh loh thu an tarlan chu Sawrkar-in 

a lo hria a, lawmawm a ti hle an ti a, Mizoram chhunga MUHCS Non Empanelled Hospital, Synod 

Hospital, Durtlang facilities neih ang nei apiang chu Sawrkar leh Synod Hospital, Durtlang 

inremna ang rate-a MUHCS hnuaia empanel turin Sawrkar chu a inpeih reng a ni an ti. 

 

DIPR 

<><><> 

 

SCHOOL EDN MINISTER 

 

School Education Minister Dr Vanlalthlana chuan vawiin khan MBSE buatsaih Random 

Examination 2025 Report card leh Mobile App pahnih – Confidential Material Tracking & 

Monitoring System (CTMS) leh School Report System (SRS) a tlangzarh.  

 

Dr. Vanlalthlana chuan zirlaiten an zir chhuah a pun theih nan sum neih loh chhuanlam a 

awm thei lo a ni a ti a. State chhunga Subject hrang hrangah rampum huap chawhrual National 

Average an la phak loh thu sawiin, Random Examination leh Common Question-te chuan zirlaite a 

puih a beisei thu tarlangin, Random Examination 2025-ah zaa 65-in an pass thei chu lawmawm a 

tih thu a sawi bawk. 

 

School Education Minister chuan zirlaiten a bulthut an thiam loh chuan entrance hrang 

hrangah an dinhmun a sang thei lo tih sawiin, a lo lan chhuahna a ler thlir mai lovin a bul chhui a 

ngai a ni a ti a. Minister chuan zirna siamthat nan Question design a that a ngaih thu sawiin, 

Random Examination leh Common Question-te chuan zirlaite a puih ngei a beisei thu a sawi a. 

School thenkhatah pawl IX Syllabus zirtir kim lo an awm thin thu sawiin, zirlaiten a bul thut an 

man loh avangin an kal zelnaah harsatna an tawh phah thin a ni a ti a. Zirtirtute chu a kim thei ang 

bera zirlaite zirtir turin a chah a. Zirna kalphung rem fel zel a ni dawn tih sawiin, hei hian zirtirtute 

leh zirlaite nasa takin a nawr dawn a, hma an sawnpui ngei a beiseiawm a ni a ti. 

He hunah hian School Education Commissioner & Secretary Pu K.Lalthawmmawia pawhin 

thu sawiin, Mobile App tlangzarh  chuan khawvel hmasawn chak tak karah zirlaite hnufum bik ni 

lo tura a puih ngei a beiseiawm thu a sawi. 

 

Corr: Rodi 

 

<><><> 

MIFCO 

 

Mizoram Food & Allied Industries Coorporation (MIFCO) chuan Lakhuihthei, Rawtuai leh 

Baibing dahthat rei theih tura a tin a siam chu hralh chhuah theih turin phochhuahna hun vawiin 

khan Aizawlah a buatsaih a.  

 

Adviser to Chief Minister (Implementation of Handholding Scheme) Dr. KC 

Lalmalsawmzauva chuan he hun hi hmanpuiin, rei tak ata dinhmun duhawm loh leh thawmthat 

mamawh tak dinhmuna awm thin, MIFCO Ltd. thawmthat a nih hnu a, kuthnathawktute thlai leh 

thei tharchhuah hmanga product chi 3 lai mai hralh theih tura phochhuah a ni chu lawmawm a tih 

thu a sawi a. He hmasawnna hian hruaitute inpekna leh thawktute thahnemngaihna a tilang chiang 

hle a ni, a ti. 

 

MIFCO General Manager Pu H.Lalrochama sawin dangin MIFCO Ltd. Centre 

Chhingchhip chu kum 15 chhung eitur tin a sawngbawl thei lova a awm hnuah, khawl 

engemawzah thawmthat nan Handholding Scheme atangin Cheng nuai 24 hman a nih thu leh kum 

2026 chhung hian Baibing, Lakhuihthei leh Rawtuai tin 10,279 siam chhuah a ni tawh a ni.  

 

(DIPR) 

 

<><><> 

 

BSF FREE MEDICAL CAMP 

 

Lunglei Zotlang a inkhuar 92 Bn BSF te chuan vawiin khan  Chippui khua VC Hall-ah a 

thlawna inentirna an buatsaih a, he khua hi Bangladesh ramri a awm a ni.  

 

Medical camp  hi 92 bn BSF aiawhin Deputy Commandant Vinay Kaushal, Medical 

Officer Dr. Shankar Lal leh a team ten an telpui a ni.  Medical camp ah hian tualchhung mi bakah 

Chippui (Fultuli), Silosora, Bara Guisuri, Bilosora, Shamuksora khua a inentir te hriselna endikin 

damdawi a thlawn a pek an ni a, mipa-72, leh hmeichhia -126, naupang-33, an zavaiin - 231 an ni. 

 

Free medical camp hian a tum ber chu Ramri a cheng te nen a inlaichinna tha siam a, an 

hrisel theih nan a tul ang a damdawi nen a chhawmdawl a ni. VCP, khawmi leh zirtirtu te chuan 

ramri kilkhawr a cheng te tan a 92 Bn BSF ten a thlawn a  medical camp an buatsaih sak chu 

lawmawm an tih thu an sawi. 

 

Thanghmingliana Lunglei PTC 

 

<><><> 

 

LADC 

 

Lai Autonomous District Council a Chief Executive Member Pu C.Lalsawmzuala chuan 

Lawngtlai khawpuiin faina leh thianghlimna lama hma a lakna chu tun dinhmun ah pawh 

hmasawnna tamtak a awm tawh tih sawiin, tha thlahloh a pawimawh a ti. 

 

Lawngtlai khawpuiin Faina leh Thianghlimna bakah awmze nei zawka hma a sawn theih 

nan a beihpui thlakna Tho Law Dir tuah (Stand Up Lawngtlai) hnuaia hmalakna thlirho leh 

hmalakzui dan tur ngaihtuaha, Bawrhsap Pu Donny Lalruatsanga kaihhruaia, vawiin a thutkhawm 

ah CEM chuan awmzenei zawkin Lawngtlai khawpuiin hma a sawn mek a, kan thlen chin atang 

pawh hian Lawngtlai hmel a danglam nasain, mipui rilru ah pawh fai duhna a intih nasa a a 

hriatthu sawiin, thlenchin atanga hmasawn erawh hnapuiber a neih tul a tih thu a sawi. 

Bawrhsap Pu Donny Lalruatsanga chuan Mizoram Cleanliness Competition ah Lawngtlai 

khawpui chuan dinhmun duhawm zawk a chuankai theih chu duhthusam ber a nih rualin, Faina leh 

Thianghlimna, awmzenei zawka khawpuiin hma a sawn chhoh chu Stand Up Lawngtlai in a 

enzawn ber a ni a ti a, helama District Administration, LADC, Village Council, Tlawmngai Pawl, 

MJA leh mipui tanhona thatak chuan rahtha a chhuah mek chuan hmalatute a tiphur hle a ti. 

 

Vawiin a Tho Law Dir Tuah hmalakna tur ngaihtuah a thukhawm hian hmalakna kalmek 

an thlirho bakah hmalakna tur hrang hrang an duang tharin mawhphurtu an ruat nghal. 

 

(Lalngheta Ralte Lawngtlai PTC) 

 

<><><> 

 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl Youtube 

Channel, All India Radio News Aizawl Facebook page leh newsonair.gov.in ah te chanchinthar hi 

ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

PM   

 

 Prime Minister Narendra Modia chuan vawiin khan Ladakh-a hmasawnna 

hnathawh tur chi nga cheng vaibelchhe 3350 senna tur a hawng. Heng project te hi  

inkalpawhna tihchangtlunna turte,  energy atana hmasawnna ruhrelte,  hnam 

ziarang humhalhna tur leh tui thianghl im hnianghnar zawka neihna turte a ni  

a.Project thar zingah hian Kushok Bakula Rimpochee Airport -a Terminal Building 

tharte,  298km-a thui Nimmu-Padum-Darcha Road te,  Megawatt 9 pe chhuak tur  

Hanu Small Hydroelectric Project,  66-KV Double-Circuit Dah-Hanu-Khal tsi  

Transmission line te,  India-a a hmasa ber tur Sindhu Ghat-a Petroglyph 

Conservation Park leh thingtlang khaw 40 a kalpui tur lui 40 khuapna tur Project  

Him Sarovar te an ni.   

 

(Newsonair)   

 

<><><> 

UNION HOME MINISTER 

  

Union Home Minister Amit Shah-a chuan sawrkarin  Chhatisgarh-a tribal  

mi Naxal helho avanga rualbanlo te tan an mamawh bungrua a pe thin a ti .  Naxal  

ho beihna avanga ramtui leilo te tan tanpuina pek an nih thu sawiin nun nuam 

zawk an neih theih nan theihtawp a chhuah a ti  a.  Pu Shaha chuan Narendra Modia 

sawrkarin kumin March ni 31 hmaa Naxal helte ramchhung ata nuai bo tura hma 

alakna chu a lungawithlak thawkhat tih sawiin tunah chuan Naxal te nuai chimih 

vek an ni tawh a ti  a.  Naxal hel mi 8526 sawrkarah an inpe tawh a ti  a.  Mi 455 

hnenah eizawnna siamsak tawh niin mi 129 hnenah ram pek a ni tawh a ti  a.  

Pradhan Mantri Awas Yojana hnuaiah chenna in sang li chuang sak a ni tawh tih  

sawiin thiamthil tihhmasawnna lamah tribal mi 2300 chuang chher an ni tawh a t i  

bawk.  

 

(Newsonair)   

<><><> 


